
�Вельмішаноўн    спадар   



Клясычны правапіс беларускае мовы не застыў у сваім разьвіцьці. Ён удасканальваўся на старонках беларускіх кніг і пэрыядычных выданьняў, што выходзілі пасьля вайны на эміграцыі. Пасьля адраджэньня традыцыйнага (Тарашкевічавага) правапісу на Бацькаўшчыне ў другой палове 80-х гадоў ХХ стагодзьдзя ён таксама зазнаў пэўныя зьмены ў бок удакладненьня й спрашчэньня. 



Пэўны час існаваў спадзеў на збліжэньне клясычнага й савецкага варыянтаў беларускае літаратурнае мовы. Аднак такі глябальны двухбаковы кампраміс магчымы толькі ва ўмовах спрыяльнае для беларускай мовы дзяржаўнае палітыкі. 



Карыстальнікі клясычнага правапісу (тарашкевіцы) на Бацькаўшчыне дбаюць пра яго далейшую кадыфікацыю, аналізуюць моўную практыку, спрабуюць вызначыць тэндэнцыі разьвіцьця гэтага правапісу як сыстэмы.



Прапанаваны Вам тэкст – гэта спроба больш-менш поўна ўпарадкаваць клясычную правапісную традыцыю бяз выхаду за ейныя межы. Тут не прапануецца ніякіх рэвалюцыйных зьменаў. Вытрымваецца пераемнасьць з працамі самога Тарашкевіча, Антона Лёсіка, Яна Станкевіча, Валянтыны Пашкевіч, з шматгадоваю практыкаю мюнхэнскай “Бацькаўшчыны”, якая творча працягвала на чужыне міжваенную традыцыю. Ёсьць спробы фармуляваць правілы, якіх не было ў працах папярэднікаў, і ёсьць пэўная карэкцыя вядомых правілаў у бок практыкі тарашкевіцы на Бацькаўшчыне.



Ніжэйпападзены тэкст быў укладзены ў выніку настойлівых просьбаў носьбітаў тарашкевіцы ды замовы Беларускага інстытуту навукі й мастацтва. Першы ягоны варыянт апублікаваны ў часапісе “Спадчына” (1995, № 5) і наагул быў сустрэты прыхільна. Удакладнены й дапоўнены, тэкст прапануецца Вашай зычлівай увазе.



Дужа добра было б, каб Вы знайшлі час пераглядзець працу й выказаць заўвагі (застаючыся ў межах клясычнае правапіснае традыцыі, захоўваючы ейную сыстэмнасьць). У канцы лістапада сёлета мяркуецца наладзіць нараду карыстальнікаў тарашкевіцы й лінгвістаў (хутчэй за ўсё ў Празе; арганізацыйныя моманты ўдакладняюцца, і мы пра іх паведамім пазьней). Мэта – абмеркаваць магчымыя заўвагі да правапісу, вызначыць спрэчныя моманты, рэкамэндаваць да агульнага ўжытку бясспрэчнае. Калі б Вы адгукнуліся на праект загадзя, мы з прыемнасьцяй бачылі б Вас удзельнікам такое нарады. 



Ветліва просім загадзя пераслаць свае пісьмовыя заўвагі да 25 кастрычніка на:

паштовы адрас п/с 208, 220040 Менск, БЕЛАРУСЬ

электронныя адрасы <vincuk@cscsc.lingvo.minsk.by> і <shupas@rferl.org>

факс у Менску (8-017) 210-16-37, з-за мяжы (+375 17) 210-16-37



З павагаю



Вінцук ВЯЧОРКА



Сяргей ШУПА




